
	ინფორმაცია პროექტის / იდეის შესახებ

	სეგმენტი
	დაწყებითი კლასების მოსწავლეები

	თემები, რომელსაც ასწავლით ამ კონკრეტულ სეგმენტს. დაასაბუთეთ, რატომ შეარჩიეთ ეს თემები ამ სეგმენტისთვის (მაგალითად,  დაზოგვა, ბიუჯეტირება, დაზღვევა. თემებზე დეტალური  ინფორმაციისთვის ეწვიეთ ფინედუს ვებგვერდს)
	თემატიკა - ფულის არსი და საბაზისო ბიუჯეტირება.

1-4 კლასის მოსწავლეები ამ თემების სწავლისთვის საუკეთესო ასაკის არიან: დიდი ალბათობით, უკვე იციან, რომ ფული არსებობს და რისთვის ის გამოიყენება. მაგრამ დეტალები შეიძლება იყოს სრულიად გაუგებარი - ფული იმდენადვე რთული კონცეფციაა, რამდენადაც მნიშვნელოვანი. სხვა კონცეფციების ახსნა ნაკლებად რელევანტურია ფულის გაგების გარეშე. ასევე, ამ სეგმენტის მოსწავლეებს არ აქვთ თავისი ფული, ამიტომ მათი სწავლება ამ ეტაპზე ვერ იქნება დაკავშირებული ცხოვრებისეულ პრაქტიკასთან, რაც გარკვეულწილად ამარტივებს და ამართლებს აბსტრაქტული კონცეფციების ახსნას.

ამ თემატიკის ფარგლებში, შერჩეული თემები შეესაბამებიან მიზანს მისცეს მოსწავლეს ყველაზე საბაზისო ინსტრუმენტები ფულთან მუშაობისთვის:

1. რა არის ფული და საიდან გაჩნდა?
2. რა არის შრომა და საკუთრება?
3. წინა თემებიდან გამომდინარე - რატომ არ შეიძლება ფულის უსასრულოდ ბეჭდვა?
4. საბაზისო ბიუჯეტირება - „მინდა“ და „მჭირდება“ განსხვავება


	სწავლების მეთოდ(ებ)ი, რომელსაც გამოიყენებთ შერჩეული თემების გადასაცემად ამ სეგმენტზე. დაასაბუთეთ, რატომ შეარჩიეთ ეს მეთოდები (მაგალითად, კეთებითი სწავლება, შემთხვევების განხილვა, დისკუსია და სხვა)
	ყოველი თემის განსახილველად, გამოიყენება კეთებითი სწავლების, კონკრეტულად თამაშის/მარტივი სიმულაციის მეთოდი. ასევე ჩართული იქნება ჯგუფური მუშაობის ელემენტები.

ასეთი თამაშის მაგალითი: მოსწავლეებს შემთხვევითად ურიგებენ პატარა ჩანთებს, რომლებიც წარმოადგენენ მარცვლეულის, სიმინდის ან ბრინჯის ტომრებს. თამაშის მიზანია - „იყიდოს“ მასწავლებლისგან სხვადასხვა ცხოველი (მათი რეპრეზენტაცია შესაძლოა ან სათამაშოთი, ან სურათით). ამ თამაშის შედეგად თვალსაჩინო გახდება, თუ რატომ ბარტერული გაცვლა ფულის გარეშე ხშირად ართულებს ვაჭრობას და რატომ ფულის შემოტანა იყო საჭირო და სასარგებლო.

ეს მეთოდი იყო არჩეული იმიტომ, რომ ის, ჩვეულებრივ ლექციასთან შედარებით, უფრო ინტერაქტიულია და აძლევს მოსწავლეებს საშუალებას თვითონ მივიდნენ ფულის სარგებლის დასკვნამდე. მოსწავლეთა ჩართულობა და თემის ფიზიკური რეპრეზენტაცია, განსაკუთრებით 1-4 კლასის სეგმენტში, ძალზე მნიშვნელოვანია რთული აბსტრაქტული კონცეფციების ასახსნელად.


	სწავლების პერიოდულობა და ხანგრძლივობა. ახსენით პერიოდულობისა და ხანგრძლივობის შერჩევის ლოგიკა (აღწერეთ და დაასაბუთეთ რა სიხშირით უნდა ჩატარდეს მოსწავლეებთან შეხვედრები)
	აღნიშნული ოთხი თემა წარმოადგენს ერთი გაკვეთილის თემას. კურსის დაყოფა ოთხ გაკვეთილად, სხვა მიზეზების გარდა, უფრო დამამახსოვრებლად ხდის შესწავლილ მასალას. გაკვეთილის ხანგრძლივობა - 35-45 წუთი; პერიოდულობა - კვირაში ორი გაკვეთილი ორი კვირის განმავლობაში.

ასეთი ხანგრძლივობა იყო შერჩეული იმის გამო, რომ ასეთი აბსტრაქტული კონცეფციების გაგება საჭიროებს დიდ კონცენტრაციას, რომელიც დიდი ალბათობით გაურთულდება 1-4 კლასის სეგმენტის მოსწავლეებს თუ საუბარია გრძელ 90 წუთიან ლექციას, თუნდაც შესვენებით. 35-45 წუთი არის ის დრო, რომელიც უკვე გამოიყენება ამ სეგმენტში, მოსწავლეები უკვე მეტ-ნაკლებად მიჩვეულნი არიან გაკვეთილის ასეთ ხანგრძლივობას და ეს დრო იქნება საკმარისი ყოველი თემის ასახსნელად იმ დონეზე, რომელიც დააკმაყოფილებს კურსის მიზნებს. 

გაკვეთილი კვირაში ორჯერ ტარდება იმიტომ, რომ ეს ამარტივებს შესწავლილი მასალის შეკავშირებას. უფრო იშვიათ გაკვეთილებს შეუძლია ხელი შეუშალონ ამ პროცესს, და ყოველი თემა ფაქტობრივად ვაკუუმში შესწავლილი აღმოჩნდება, რაც არასასურველია. 

კურსის ასეთი ხანგრძლივობა (4 გაკვეთილი) ერთდროულდ ფარავს მის მიზნებს და არ არის იმდენად გრძელი, რომ მისი რეალიზაცია განსაკუთრებით გართულდეს.


	სასურველ შედეგი, რომელიც შემოთავაზებული კურსის შემდეგ დადგება მოცემულ სეგმენტში
	სასურველი შედეგია - ყოველივე თემის მთავარ კითხვაზე პასუხის ცოდნა. 

მოსწავლე გაიაზრებს, რა არის ფული, მის სარგებლიანობას და პრაქტიკულობას; თუ როგორ შეიძლება ფულის შოვნა და მისი გამოყენება; განასხვაოს „მინდა“ და „მჭირდება“ და გაიაზროს შეზღუდული რესურსების კონცეფცია და შეძლებს მათ უკეთ დაზოგვას.



 
	სეგმენტი
	მოსწავლეები მე-5-დან მე-9 კლასის ჩათვლით

	თემები, რომელსაც ასწავლით ამ კონკრეტულ სეგმენტს. დაასაბუთეთ, რატომ შეარჩიეთ ეს თემები ამ სეგმენტისთვის (მაგალითად,  დაზოგვა, ბიუჯეტირება, დაზღვევა. თემებზე დეტალური  ინფორმაციისთვის ეწვიეთ ფინედუს ვებგვერდს)
	თემატიკა - ბიუჯეტირება სხვადასხვა დონეზე, ფინანსური უსაფრთხოება, გარე სამყაროს გავლენა მათზე, თავის დაცვა აზარტული თამაშებისგან და ე.წ. “dark pattern“-ებისგან.

5-9 კლასის მოსწავლეებს უკვე შეიძლება ჰქონდეთ ფული, რომლის გამოყენება მათ შეუძლიათ. ფული უკვე არის მათი გამოცდილების ნაწილი. ამ სეგმენტის მოსწავლეების ასაკი აძლევთ მათ უფრო ფართო და რთულ ინტერესს, რაც არ იყო იმდენადვე მართალი 1-4 კლასის მოსწავლეებისთვის. თემები რჩებიან ნაწილობრივად აბსტრაქტულად, რათა დააკმაყოფილონ ეს ინტერესი და საფუძველი/მოტივაცია მისცეს უფრო ღრმად შეისწავლონ ეკონომიკური საკითხები და დაფიქრდნენ მათ შორის თავის ხარჯებზე. ასევე, ემატება უფრო კონკრეტული საკითხები, რომელიც ამ ეტაპზე პირდაპირ ეხება 5-9 კლასის მოსწავლეებს. 

ამ თემატიკის ფარგლებში შერჩეულია ეს თემები:

1. მიკრო/მაკროეკონომიკა - მათი გარჩევა; საიდან აქვს სახელმწიფოს ფული? როგორ ის ნაწილდება?
2. რა განსაზღვრავს ფასს? მონოპოლიები და ოლიგოპოლიები - მათი გავლენა მომხმარებელზე და ბაზარზე
3. თაღლითობისგან თავის დაცვა და კიბერუსაფრთხოება
4.  “Dark pattern”-ები მარკეტინგში და აზარტული თამაშები დღევანდელი ვიდეოთამაშებში მაგალითზე - თავის დაცვა მათგან

	სწავლების მეთოდ(ებ)ი, რომელსაც გამოიყენებთ შერჩეული თემების გადასაცემად ამ სეგმენტზე. დაასაბუთეთ, რატომ შეარჩიეთ ეს მეთოდები (მაგალითად, კეთებითი სწავლება, შემთხვევების განხილვა, დისკუსია და სხვა)
	თემების განსახილველად გამოიყენება დისკუსიის, ლექციის, სიმულაციისა და უფრო ღრმა ჯგუფური მუშაობის მეთოდები. 

სიმულაციის მაგალითი - მოსწავლეები იყოფიან ორ ან მეტ ჯგუფად, ყოველი მათგანი წარმოადგენს ერთ მოცემულ გამოგონილ სახელმწიფოს, და მათ შეუძლიათ გარკვეული სფეროებისთვის რესურსების დაყოფა. ისინი შეხვდებიან შემთხევითობის პრინციპის მიხედვით გარკვეულ მოცემულ პრობლემებს ყოველი „სვლის“ შემდეგ (მაგალითად, მათი დაწერა ქაღალდზე და „ქუდიდან ამოღება“). მოსალოდნელია, რომ სხვადასხვა ჯგუფი თავისი რესურსების და კონკრეტული მოსწავლეების განსხვავებების მიხედვით სხვადასხვაგვარად დაანიწელებენ რესურსებს ყოველი პრობლემის გადასაწყვეტად. საბოლოოდ, მოხდება ყოველი ჯგუფის ქცევის ანალიზი დისკუსიის ფარგლებში.

სხვადასხვა თემა უკეთ აიხსნება სხვადასხვა მეთოდით, თემატიკის შედარებითი სიფართოვე კი ამდენადვე ფართო სწავლის მეთოდების გამოყენებას წაახალისებს. 5-9 კლასის მოსწავლეებს უფრო განვითარებული აქვს ჯგუფური მუშაობის, აზროვნებისა და ყურადღების უნარები, რაც ამარტივებს ამ თემების ახსნას - შეზღუდულნი ვართ მხოლოდ იმით, თუ რა მეთოდ(ებ)ით ახსნა უფრო მარტივია. 

ყურადღება კვლავ გამახვილებულია ინტერაქტიულ მეთოდებზე, თუმცა ამ ეტაპზე უკვე გვაქვს საშუალება გაკვეთილის ნაწილი დაეთმოს მცირე ლექციას სიმულაციის ან/და დისკუსიის წინ.

	სწავლების პერიოდულობა და ხანგრძლივობა. ახსენით პერიოდულობისა და ხანგრძლივობის შერჩევის ლოგიკა (აღწერეთ და დაასაბუთეთ რა სიხშირით უნდა ჩატარდეს მოსწავლეებთან შეხვედრები)
	აღნიშნული თემები წარმოადგენენ ცალკე გაკვეთილების თემებს. ყოველი გაკვეთილის ხანგრძლივობა - 60-90 წუთი შესვენებით; პერიოდულობა - ერთხელ კვირაში ოთხი კვირის განმავლობაში.

ასეთი ხანგრძლივობა არის მისაღები 5-9 კლასის სეგმენტისთვის და ერთროულად საჭიროა ასეთი ფართო თემების ასახსნელად. უფრო დიდია ალბათობა, რომ ამ სეგმენტის მოსწავლეებს უკვე ჰქონდა ორმაგი გაკვეთილის გამოცდილება; ეს, ყურადღების უფრო განვითარებულ უნარებთან ერთად, გვაძლევს საშუალებას ჩავატაროთ ასეთი გაკვეთილები.

60-90-წუთიანი ხანგრძლივობა გვაძლევს ბუნებრივ დაყოფას გაკვეთილის სიმულაცის (პრაქტიკულ) და დისკუსიის/ლექციის (თეორიულ) ნაწილებად, რაც უკეთ შეაკავშირებს შესწავლილ თემატიკას.

პერიოდულობა შერჩეული იყო იმის გამომდინარე, რომ 5-9 კლასის მოსწავლეებს ნაკლებად გაურთულდებად თემათა შეკავშირება გაკვეთილებს შორის, დროის მიუხედავად. ასევე ის შერჩეული იყო სკოლათა ინტერესებიდან გამომდინარე - ოთხი კვირის განმავლობაში კვირაში 90 წუთის დათმობა უფრო მარტივია, ვიდრე ორ კვირაში 180 წუთის.


	სასურველ შედეგი, რომელიც შემოთავაზებული კურსის შემდეგ დადგება მოცემულ სეგმენტში
	კურსის ბოლოს მოსწავლეები შეძლებენ უპასუხონ ყოველივე თემის მთავარ კითხვას.

გაიაზრებენ გადასახადის კონცეფციას; შეიძენენ ბიუჯეტირების უკეთეს უნარებს და გაიაზრებენ რესურსების სხვადასხვა დანაწილების შედეგებს; შეძლებენ ბაზრული ეკონომიკის უმთავრესი პრინციპების განსაზღვრას; თუ როგორ სახელმწიფო და ბაზარი ახდენს მათზე გავლენას; შეძლებენ შენიშნონ თაღლითობის მცდელობები „online” და “offline”; შეძლებენ თავის დაცვას მტაცებლური მარკეტინგის და თამაშების აზარტული ელემენტებისგან; განავითარებენ ჯგუფური მუშაობის უნარებს.



 
	სეგმენტი
	მოსწავლეები მე-10-დან მე-12 კლასის ჩათვლით

	თემები, რომელსაც ასწავლით ამ კონკრეტულ სეგმენტს. დაასაბუთეთ, რატომ შეარჩიეთ ეს თემები ამ სეგმენტისთვის (მაგალითად,  დაზოგვა, ბიუჯეტირება, დაზღვევა. თემებზე დეტალური  ინფორმაციისთვის ეწვიეთ ფინედუს ვებგვერდს)
	თემატიკა - აქტუალური ცხოვრებისეული სიტუაციების განხილვა; დაზოგვა, პირადი ფინანსები; ინვესტირება, ფინანსური პირამიდები და კრიპტოვალუტები.

10-12 კლასის სეგმენტის სპეციფიკიდან გამომდინარე, ეს მოსწავლეები ხშირად უფრო დაინტერესებულნი არიან პრაქტიკული თემებით და არა აბსტრაქციებით. სკოლის დამთავრების შემდეგ, მრავალ მათგანს მოუწევს უნივერსიტეტში სწავლა და მუშაობა, ეს საკითხები კი არ არის საკმარისად განხილული სკოლის ჩვეულებრივ პროგრამებში, იმის მიუხედავად, რომ ეს ერთ-ერთი უმნიშვნელოვანესი არჩევანია ადამიანის ცხოვრებაში. ამ სეგმენტს არა მხოლოდ აქვს ფულთან მუშაობის გამოცდილება, არამედ ის უკვე გრძნობს ახლო მომავლის „ზეწოლას“. 

ინვესტირების კონცეფციის აქტუალურობა, სამწუხაროდ, დამოკიდებულია ყოველი კონკრეტული მოსწავლის ოჯახის და პირად ფინანსურ მდგომარეობაზე, მაგრამ ნებისმიერი მოსწავლისთვის აქტუალურია თაღლითობისგან და მასთან ახლო მდგომ მოვლენებისგან თავის დაცვა. ასეთი თაღლითობის მაგალითია ფინანსური პირამიდა. 

საბოლოოდ, თანამედროვე ტექნოლოგიების განვითარებიდან გამომდინარე, აუცილებლად ვთვლი კრიპტოვალუტების განხილვას, მათ საფრთხეებს, ლეგიტიმურ “use case”-ებს, შედარებას პირამიდებთან და განსხვავებას ტრადიციულ ინვესტირებისგან. 

ამ თემატიკის ფარგლებში შერჩეულია ეს თემები:
1. რა არის ფულის „ფასი“? თავისი დროის კონტროლი და მისი დაფასება - „time is money”; არაპირდაპირი ხარჯები
2. პირადი ფინანსები - როგორ მოვემზადოთ მოულოდნელობისთვის? რა არის „ცხოვრების ფასი“? 
3. უნივერსიტეტი და მუშაობა - რა მნიშვნელობა აქვთ მათ თქვენს კეთილდღეობაში? როგორ შევარჩიოთ პროფესია?
4. ინვესტირება, პირამიდები და კრიპტოვალუტები - მათი საფრთხეები

	სწავლების მეთოდ(ებ)ი, რომელსაც გამოიყენებთ შერჩეული თემების გადასაცემად ამ სეგმენტზე. დაასაბუთეთ, რატომ შეარჩიეთ ეს მეთოდები (მაგალითად, კეთებითი სწავლება, შემთხვევების განხილვა, დისკუსია და სხვა)
	თემების განსახილველად გამოიყენება დისკუსიის, ლექციისა და სიმულაციის მეთოდები, კონკრეტული შემთხვევების განხილვით; სრულყოფილი ჯგუფური მუშაობა.

10-12 კლასის მოსწავლეთა სპეციფიკა მთლიანად ათავისუფლებს მასწავლებელს მეთოდის შერჩევაში, უფრო მეტადაც, ვიდრე 5-9 კლასის სეგმენტში. ოპტიმალურად და უპირატესად კვლავ ვთვლით ინტერაქტიულ მეთოდებს, როგორიცაა სიმულაცია და დისკუსია. ამ მოსწავლეებს უკვე შეიძლება ჰქონდეთ თავისი სრულყოფილად ჩამოყალიბებული აზრი, მათ შორის ეკონომიკისა და პოლიტიკის საკითხებში, ამ კურსში მონაწილეობა კი წაახალისებს მათ ამ აზრის დამუშავებასა და დისკუტირებაში. 

დისკუსიის საკითხების მაგალითები: თქვენი აზრით, როგორ უნდა შევარჩიოთ პროფესია/უნივერსიტეტი? თქვენი აზრით, რა რისკებთან დაკავშირებულია ინვესტირება? როგორ შეიძლება ამ რისკების მინიმიზაცია? ჩამოაყალიბეთ თქვენი აზრი კრიპტოვალუტებზე და მათ მნიშვნელობაზე დღეს და მომავალში.

მოსწავლეთა აზრის წარმოჩენა დისკუსიაში განსაკუთრებით მნიშვნელოვანია ამ სეგმენტის მოსწავლეებისთვის, ამიტომ ამ მეთოდს ამდენადვე განსაკუთრებული ყურადღება უნდა მოექცეს.


	სწავლების პერიოდულობა და ხანგრძლივობა. ახსენით პერიოდულობისა და ხანგრძლივობის შერჩევის ლოგიკა (აღწერეთ და დაასაბუთეთ რა სიხშირით უნდა ჩატარდეს მოსწავლეებთან შეხვედრები)
	აღნიშნული თემები წარმოადგენენ ცალკე გაკვეთილების თემებს. ყოველი გაკვეთილის ხანგრძლივობა - 90 წუთი შესვენებით; პერიოდულობა - ერთხელ კვირაში ოთხი კვირის განმავლობაში.

90 წუთიანი გაკვეთილი 10-12 კლასებში ხშირია, პირადი ინტერესი, სეგმენტის სპეციფიკა და აღნიშნული მეთოდების გამოყენება ოპტიმალურად ხდის ზუსტად ამ ხანგრძლივობის არჩევას. ეს საკმარისი დროა დისკუსიისთვის, ლექციის ნაწილისთვისა და სიმულაციისთვის, და ასევე ბუნებრივ დაყოფას გვაძლევს მათ შორის.

პერიოდულობა შერჩეულია სკოლისა და მოსწავლის ინტერესებიდან გამომდინარე - უფრო მარტივია კვირაში 90 წუთის დათმობა ოთხი კვირის განმავლობაში, ვიდრე 180 წუთის ორ კვირაში.


	სასურველ შედეგი, რომელიც შემოთავაზებული კურსის შემდეგ დადგება მოცემულ სეგმენტში
	კურსის ბოლოს მოსწავლეები ჩამოაყალიბებენ აზრს ყოველი თემის მთავარ კითხვაზე - შეძლებენ მათზე თავისი პასუხის გაცემას.

მოსწავლე შეძლებს განსაზღვროს არაპირდაპირი ხარჯების მნიშვნელობა მის ცხოვრებაში; გააძლიერებს დროის დანაწილების უნარს; შეძლებს დამოუკიდებლად მიიღოს ინფორმირებული გადაწყვეტილებები დროის მართვაში თავისი სხვადასხვა ინტერესის, განათლებისა და მუშაობის მაგალითზე; შეძლებს განსაზღვროს თავისი ინტერესები და მიმართოს საჭირო ხერხებს მათი განვითარებისთვის (მაგალითად, შეარჩიოს უნივერსიტეტი და პროფესია); ის იქნება უკეთ ინფორმირებული ინვესტირების შესაძლებლობაზე და მის რისკებზე; შეძლებს თავი დაიცვას ფინანსური პირამიდებისგან; უკეთ ინფორმირებული იქნება ახალი ტექნოლოგიების ეკონომიურ სფეროში გამოყენების შესახებ (კრიპტოვალუტები). 

